
Malta Respublikasının Prezidenti  
zati-aliləri xanım Mari-Luiz Koleyro Prekaya

Hörmətli xanım Prezident!
Ölkənizin milli bayramı – Müstəqillik Günü münasibətilə Sizi 

və xalqınızı öz adımdan və Azərbaycan xalqı adından ürəkdən 
təbrik edirəm.

İnanıram ki, Azərbaycan ilə Malta arasındakı dostluq və 
əməkdaşlıq münasibətləri bundan sonra da inkişaf edəcək və 
genişlənəcəkdir.

Belə bir xoş gündə Sizə möhkəm cansağlığı, işlərinizdə uğur-
lar, dost Malta xalqına daim sülh və firavanlıq diləyirəm.

Hörmətlə,

İlham ƏLİYEV 
Azərbaycan Respublikasının Prezidenti

Bakı şəhəri, 18 sentyabr 2018-ci il

Prezident İlham Əliyev bir sıra ölkələrin 
parlament rəhbərlərini qəbul edib

�� Sentyabrın 20-də Azərbaycan Respublikasının  
Prezidenti İlham Əliyev Azərbaycan parlamentinin 100 illiyi 
münasibətilə keçiriləcək təntənəli iclasda iştirak etmək üçün ölkəmizə 
səfərə gələn Cibuti Milli Assambleyasının sədri Məhəmməd Əli 
Humədi, Oman Sultanlığı Dövlət Şurasının sədri Yahya bin Məhfuz 
Əl-Munzirini, Küveyt Millət Məclisinin sədri Mərzuq Əli əl-Ğanimi, 
Pakistan Senatının sədri Məhəmməd Sadiq Səncarini, Bolqarıstan Mil-
li Assambleyasının sədri xanım Tsveta Karayançevanı, Qırğızıstan Jo-
qorku Keneşinin sədri Dastanbek Cumabekovu, Misir Nümayəndələr 
Palatası sədrinin birinci müavini Mahmud Əhməd Şərifi və ATƏT 
Parlament Assambleyasının prezidenti George Tseretelini qəbul edib.       

Dövlətimizin başçısı, ilk növbədə, 
Azərbaycan parlamentinin yaradılma-
sının 100 illiyi münasibətilə keçirilən 
tədbirin önəmini vurğuladı və bu tədbirdə 
iştirak etmək üçün ölkəmizə səfərə 
gələn qonaqlara təşəkkür etdi. Dost 
ölkələrin nümayəndələrinin bu tədbirdə 
təmsil olunmasını ölkələrimiz arasında 
tərəfdaşlıq münasibətlərinin nümayişi 
kimi dəyərləndirən Prezident İlham Əliyev 
onların təmsil etdikləri ölkələrə səfərlərini 
məmnunluqla xatırladı. Dövlətimizin 
başçısı bildirdi ki, ölkələrimiz arasın-
da ikitərəfli münasibətlər çox yaxşı 

səviyyədədir və əlaqələrimiz müxtəlif 
sahələri əhatə edir. Prezident İlham Əliyev 
dedi ki, qonaqların ölkəmizə bu səfəri 
onların həm Azərbaycanla yaxından tanış 
olmaları üçün yaxşı imkan yaradacaq, 
həm də parlamentlərarası əməkdaşlığın 
genişləndirilməsi işinə öz töhfəsini verəcək.

Küveyt Millət Məclisinin sədri Mərzuq 
Əli əl-Ğanim Küveyt Dövlətinin Əmiri 
Sabah əl-Əhməd əl-Cabir əl-Sabahın 
salamlarını dövlətimizin başçısına çatdır-
dı. O, tədbirdə şəxsən Küveyt Dövlətinin 
Əmiri Sabah əl-Əhməd əl-Cabir əl-Sabahın 
tapşırığı ilə iştirak etdiyini dedi. Mərzuq 

Əli əl-Ğanim Bakıya birinci dəfə səfər 
etdiyini vurğulayaraq bildirdi ki, paytaxtı-
mıza gəldiyi ilk andan şəhərdəki gözəllik 
və inkişaf onlarda böyük təəssürat yaradıb. 
O, əminliklə bildirdi ki, bu cür tədbirlər 
parlamentlərarası əməkdaşlığın daha da 
möhkəmləndirilməsi, eyni zamanda, digər 
ölkələrin və xalqların Azərbaycanla daha 
da yaxınlaşması işinə xidmət edir. Kü-
veytli qonaq Prezident İlham Əliyevə və 
Azərbaycan xalqına ən xoş arzularını çatdır-
dı. O, ölkəmizə məmnunluqla yenidən səfər 

edəcəklərinə ümidvar olduqlarını bildirdi.
Prezident İlham Əliyev Azərbaycanın 

beynəlxalq aləmdə fəal əməkdaşlıq həyata 
keçirdiyini və ölkəmizin dostlarının sayının 
gündən-günə artdığını vurğuladı.

Dövlətimizin başçısı Küveyt Dövlətinin 
Əmiri Sabah əl-Əhməd əl-Cabir əl-Sabahın 
salamlarına görə minnətdarlığını bildirdi, 
onun da salamlarını Küveyt dövlətinin baş-
çısına çatdırmağı xahiş etdi.   

Sonda xatirə şəkli çəkdirildi. 

AZƏRTAC

Prezident İlham Əliyev NATO baş katibinin müavininin 
rəhbərlik etdiyi nümayəndə heyətini qəbul edib

�� Azərbaycan Respublikasının Prezidenti 
İlham Əliyev sentyabrın 20-də NATO baş katibinin 
müavini xanım Rouz Qotemöllerin başçılıq etdiyi 
nümayəndə heyətini qəbul edib. 

Xanım Rouz Qotemöller 
NATO-nun baş katibi Yens 
Stoltenberqin salamlarını 
dövlətimizin başçısına çatdırdı. 

Görüşdə Azərbaycan 
ilə NATO arasında uğurlu 
əməkdaşlığın həyata keçirildiyi 
bildirildi, Azərbaycan Prezidenti 
İlham Əliyevin NATO mənzil-

qərargahına səfərlərinə toxunul-
du, dövlətimizin başçısının son 
səfərinin önəmi qeyd olundu. 
Bu ilin iyulunda NATO-nun 
Brüsseldə keçirilən Zirvə 
toplantısında Azərbaycan Res-
publikasının ərazi bütövlüyü, 
müstəqilliyi və suverenliyinə 
dəstəyin ifadə olunması yüksək 

qiymətləndirildi. 
Söhbət zamanı Azərbaycan 

hərbçilərinin Əfqanıstandakı 
sülhməramlı əməliyyatlara 
verdiyi dəstək yüksək 
dəyərləndirildi, Əfqanıstana da-
şımalar sahəsində Azərbaycanın 
rolu xüsusi vurğulandı. 
Ölkəmizin Əfqanıstandakı 
missiyalara nəqliyyat, logistik 
dəstəyindən danışıldı və eləcə 
də Azərbaycanın Əfqanıstan 
hökumətinə müxtəlif sahələrdə 
göstərdiyi yardımların 
əhəmiyyəti qeyd olundu və 

Azərbaycanın göstərdiyi bütün 
bu səylərə görə minnətdarlıq 
ifadə edildi.

Görüşdə, həmçinin 
ölkəmizin Avropanın enerji 
təhlükəsizliyinə verdiyi töhfə 
yüksək dəyərləndirildi.

Dövlətimizin başçısı 
NATO-nun baş katibi Yens 
Stoltenberqin salamlarına görə 
minnətdarlığını bildirdi, onun 
da salamlarını NATO-nun baş 
katibinə çatdırmağı xahiş etdi.

AZƏRTAC

Azərbaycan Respublikası Nazirlər Kabinetinin qərarı

“İnteqral sxem topologiyalarının 
hüquqi qorunması haqqında” Azərbaycan 
Respublikası Qanununun tətbiq edilməsi 
ilə bağlı məsələlər barədə” Azərbaycan 
Respublikası Nazirlər Kabinetinin 2003-
cü il 13 mart tarixli 36 nömrəli qərarında 
dəyişikliklər edilməsi haqqında

“İnteqral sxem topologiyalarının 
hüquqi qorunması haqqında” Azərbaycan 
Respublikasının Qanununda dəyişikliklər 
edilməsi barədə” Azərbaycan Respublika-
sının 2018-ci il 4 may tarixli 1135-VQD 
nömrəli Qanununun tətbiqi və “İnteqral 
sxem topologiyalarının hüquqi qorunması 
haqqında” Azərbaycan Respublikası Qanu-
nunun tətbiq edilməsi barədə” Azərbaycan 
Respublikası Prezidentinin 2002-ci il 16 
noyabr tarixli 814 nömrəli Fərmanında 

dəyişiklik edilməsi haqqında” Azərbaycan 
Respublikası Prezidentinin 2018-ci il 11 
iyun tarixli 122 nömrəli Fərmanının 1.2-ci 
bəndinin icrasını təmin etmək məqsədi 
ilə Azərbaycan Respublikasının Nazirlər 
Kabineti QƏRARA ALIR:

“İnteqral sxem topologiyalarının hüquqi 
qorunması haqqında” Azərbaycan Respub-
likası Qanununun tətbiq edilməsi ilə bağlı 
məsələlər barədə” Azərbaycan Respublikası 
Nazirlər Kabinetinin 2003-cü il 13 mart 
tarixli 36 nömrəli qərarında (Azərbaycan 
Respublikasının Qanunvericilik Toplusu, 
2003, № 3, maddə 168; 2013, № 5, maddə 
579) aşağıdakı dəyişikliklər edilsin:

1. Həmin qərarla təsdiq edilmiş “İnteq-
ral sxem topologiyalarının dövlət qeydiyya-
tına alınması və şəhadətnamənin verilməsi 

Qaydaları” üzrə:
1.1. 1.1-ci bənddə “Müəllif Hüquqları” 

sözləri “Əqli Mülkiyyət” sözləri ilə əvəz 
edilsin;

1.2. Qaydalara Əlavədə - hər iki 
halda “Müəllif Hüquqları” sözləri “Əqli 
Mülkiyyət” sözləri ilə əvəz edilsin.

2. Həmin qərarla təsdiq edilmiş 
“Qeydiyyata alınmış inteqral sxem topolo-
giyalarının Dövlət Reyestrinin aparılması 
Qaydaları”nın 2-ci hissəsində “Müəllif 
Hüquqları” sözləri “Əqli Mülkiyyət” sözləri 
ilə əvəz edilsin.

Novruz MƏMMƏDOV  
Azərbaycan Respublikasının  

Baş naziri

Azərbaycan Respublikası Nazirlər Kabinetinin qərarı

Azərbaycan Respublikası Nazirlər 
Kabinetinin 2005-ci il 19 avqust tarix-
li 156 nömrəli qərarı ilə təsdiq edilmiş 
“Məlumat toplularının rəsmi qeydiyyata 
alınması və rəsmi qeydiyyatdan keçirilmiş 
məlumat toplusuna hüquqların tam və ya 
qismən verilməsi haqqında müqavilənin 
qeydiyyatdan keçirilməsi Qaydaları”nda 
dəyişikliklər edilməsi barədə

“Məlumat toplularının hüquqi qorunma-
sı haqqında” Azərbaycan Respublikasının 
Qanununda dəyişikliklər edilməsi barədə” 
Azərbaycan Respublikasının 2018-ci il 4 
may tarixli 1137-VQD nömrəli Qanununun 
tətbiqi və “Məlumat toplularının hüquqi 
qorunması haqqında” Azərbaycan Respubli-
kasının Qanununun tətbiq edilməsi barədə” 
Azərbaycan Respublikası Prezidentinin 
2004-cü il 5 noyabr tarixli 140 nömrəli 
Fərmanında dəyişiklik edilməsi haqqında” 

Azərbaycan Respublikası Prezidentinin 
2018-ci il 11 iyun tarixli 124 nömrəli 
Fərmanının 1.2-ci bəndinin icrasını təmin 
etmək məqsədi ilə Azərbaycan Respublika-
sının Nazirlər Kabineti QƏRARA ALIR:

Azərbaycan Respublikası Nazirlər 
Kabinetinin 2005-ci il 19 avqust tarixli 156 
nömrəli qərarı (Azərbaycan Respublikasının 
Qanunvericilik Toplusu, 2005, № 8, maddə 
785; 2009, № 2, maddə 151; 2010, № 2, 
maddə 151; 2013, № 5, maddə 582; 2017, 
№ 12 (II kitab), maddə 2505) ilə təsdiq edil-
miş “Məlumat toplularının rəsmi qeydiyyata 
alınması və rəsmi qeydiyyatdan keçirilmiş 
məlumat toplusuna hüquqların tam və ya 
qismən verilməsi haqqında müqavilənin 
qeydiyyatdan keçirilməsi Qaydaları”nda 
aşağıdakı dəyişikliklər edilsin:

1. 1.1-ci bənddə “Müəllif Hüquqları” 
sözləri “Əqli Mülkiyyət” sözləri ilə əvəz 

edilsin.
2. 3.3-cü bənddə “Azərbaycan Respub-

likasının Müəllif Hüquqları Agentliyində” 
sözləri “Agentlikdə” sözü ilə əvəz edilsin.

3. Qaydalara 1 və 2 nömrəli əlavələrdə 
“MÜƏLLİF HÜQUQLARI” sözləri “ƏQLİ 
MÜLKİYYƏT” sözləri ilə, “COPYRIGHT” 
sözü “INTELLECTUAL PROPERTY” 
sözləri ilə və “Müəllif Hüquqları” sözləri 
“Əqli Mülkiyyət” sözləri ilə əvəz edilsin.

4. Qaydalara 3 və 4 nömrəli əlavələrdə 
“MÜƏLLİF HÜQUQLARI” sözləri “ƏQLİ 
MÜLKİYYƏT” sözləri ilə və “COPY-
RIGHT” sözü “INTELLECTUAL PRO-
PERTY” sözləri ilə əvəz edilsin.

Novruz MƏMMƏDOV  
Azərbaycan Respublikasının  

XİN: Cəbhə bölgəsində yaranmış gərginliyin bütün 
məsuliyyəti Ermənistan rəhbərliyinin üzərinə düşür

�� Azərbaycan və Ermənistan xarici işlər nazirlərinin  
Nyu-Yorkda BMT Baş Assambleyası çərçivəsində nəzərdə tutulan 
görüşü ərəfəsində Ermənistan rəhbərliyi tərəfindən Azərbaycanın işğal 
olunmuş ərazilərinə təxribatçı səfərin edilməsi və səfər zamanı aqressiv 
bəyanatların səsləndirilməsi Ermənistan tərəfinin qəsdən vəziyyəti 
gərginləşdirmək niyyətinin göstəricisidir. 

ATƏT-in Minsk qrupunun 
həmsədrlərini işğalçı Ermənistanı danışıq-
lar prosesinə xələl yetirən belə təxribatçı 

addımlardan və bəyanatlardan çəkindirmək 
istiqamətində addımlar atmağa çağırırıq.  

AZƏRTAC xəbər verir ki, bu fikirlər 

Azərbaycan Xarici İşlər Nazirliyinin 
mətbuat xidmətinin açıqlamasında yer alıb. 

Açıqlamada deyilir: “Ermənistan son 
günlər təmas xəttində, eləcə də Azərbaycan 
– Ermənistan sərhədində vəziyyətin 
gərginləşdirilməsi istiqamətində sistemli 
addımlar atır. Azərbaycan torpaqlarının iş-
ğalı, bu ərazilərdə törədilən çoxsaylı qanun 
pozuntuları və cəbhə bölgəsində yaranmış 
gərginliyin bütün məsuliyyəti Ermənistan 
rəhbərliyinin üzərinə düşür”. 


